
Gazteen aisialdia eta euskara 

 
Gazteak, euskara eta aisialdia Ipar Euskal Herrian hau da Erramun Baxok eta 
Battittu Coyos hizkuntzalariek 2010ean Euskaltzaindiko Jagon Sailan egin duten 
ikerketaren izenburua .  
 
Ikerketa honen xede nagusia da aurkeztea gaur egun Ipar Euskal Herriko gazteen 
euskarazko edo euskal kulturari lotuak diren aisialdiak zein diren. Aisialdia 
denbora-tarte handia da gaur egungo gazte baten bizitzan eta gaztaroa belaunaldi 
garrantzitsua da euskararen geroarentzat, zeinahi hizkuntzarentzat bezala. 
Arrazoiak asko dira. Horien artean aipatuena biharko gurasoak izanen direla da 
eta hizkuntza bat edo bi beraien haurrei transmitituko dutela. Nola egin Euskal 
Herrian euskara lehen hizkuntza edo bi hizkuntzetarik bat izan dadin? 
 
Erdal kultura nagusi da Iparraldean. Telebistan, musikan, prentsan, Interneten, 
gazteen erreferente kasik guziak erdaldunak dira. Aldiz euskara eskola-hizkuntza 
bilakatu da, hizkuntza akademikoa. Garaipen bat da, baina ikastetxetik kanpoko 
erabilera ezinbestekoa da hizkuntza biziarazteko. Ildo honetan, aisialdi jardueren 
antolaketak gero eta garrantzi gehiago hartzen du euskararen erabileran. Ikerketa 
honetan aisialdi antolatuak, aisialdi hezitzaileak aztertzen dira bereziki.  
 
Datu-iturri nagusiak dira aisialdiaren eragileak laguntzen dituzten erakunde 
publikoen dokumentuak eta Ipar Euskal Herrian eraman diren inkesta 
soziolinguistikoak. Bai eta ere prentsa, euskarazko aisialdiko edo euskal kulturako 
eragileen webguneak. Eta gure behaketa propioa, euskaltzale eta euskal 
kulturazale bezala. 
 
Egin berri diren inkestak baliatuz Ipar Euskal Herriko gazteriaren argazkia eman 
daiteke. Oraindik gutiengoak (%26) euskaraz hitz egiten du  edo gutienez ulertzen, 
baina gehiengoak (%65) bere burua euskaduntzat dauka. Euskal hedabideetan, 
telebista ikusleak eta irrati entzuleak euskara dakitenak baino askoz gehiago dira 
(%47 eta %38). Kultura definitzerakoan euskara lehen mailan ezartzen dute, halere 
beren jarduera nagusian, zineman, euskara guti dago (%2). Kirolak maite dituzte, 
errugbia, futbola eta pilota ikusle bezala; ibilaldiak, txirrindula eta mendia 
praktika bezala. 
 
Eragile pribatuen jarduerak aztertu ditugu aisialdiaren 12 eremu ezberdinetan, 
hiru ikuspundu kontuan hartuz: hezkuntza, sorkuntza edo ekoizpena, eta 
kontsumoa. Hona abibide batzuk:  
 
1. Bilguneak, egonaldiak eta ibilaldiak - Gaur egun alor honetan eragile nagusia 
Uda Leku elkartea da. 3-15 urteko haur eta gaztetxoentzat animazioak antolatzen 
ditu, kostaldeko hiru bilguneetan (Baiona, Hendaia, eta Biarritzen), asteazken oroz 
eta opor guztietan salbu Eguberriz. 2010ean Uda Lekuren zerbitzuez baliatu dia 
550 familia, 669 haur eta 55 ikastetxe. 300 haur ibili dira 14 egonaldi-ibilalditan. 
Urte batetik bestera haur/egunen kopurua emendatuz doa: 2001ean 3.600 
haur/egun eta 2010ean 11.500 haur/egun. Orain elkarteak 20 langile baditu. 
2000. urtetean CAF deitu familientzako diru-laguntzen kutxak eman dio gurasoen 
sostegurako sarearen labela (Réseau appui parents), hau baita haurren hartzeko 
onespen ofiziala.  
 
2. Komunikabidei begira, emaitza zehatzak baditugu Nortasuna 2005 inkestari 
esker. Irrati entzuleak, usaiakoak edo noizean behinekoak %39 dira, gazteetan 
%38, euskaldunetan %81. Euskal telebisten ikusleak %49 dira, gazteetan %47, 

euskaldunetan %81. Euskal diska eta kasete erosleak %54 gazteetan eta 
orokorrean, %77 euskaldunetan. Ohargarri da euskal hedabideen erabiltzaileak 
euskara ulertzen eta mintzatzen dutenak baino askoz geihago direla (%31 orotara, 
%26 gazteetan).   
 
3. Liburugintza – Irakurketak ez du leku handirik euskaldunen aisialdian. %40k 
deus ez dute irakurtzen euskaraz eskolatik kanpo. Zer egin ikasleak iragan diten 
eskolako irakukurketa eta ikasketarik atseginezko irakurketa eta idazketara? Hau 
da oinarrizko galdea. Ekimen anitz bultzatu dira : idazleen eta kontatzaileen 
bisitak ikastetxeetan, irakurketa tailerrak mediateketan, idazketa tailerrak 
Irisariko Ospitalean, Gazteluma saria idazle gazteentzat; urtetan zehar haur eta 
gaztetxoen aldizkariak argitaratu ziren (Xirrista, Kometa, Nanai, Pika). Ez zuten 
iraun. Orain Mantangorri astekaria agertzen da Berria egunkarian. Gainera gazte 
liburuak zabaltzen dituzte argitaletxe batzuk, Ikas, Elkar, Astobelarra, Maiatz, 
Gatuzian eta beste. Geroari buruz EEP eta EKEren bi helburu finkatu dituzte: 
euskarazko argitalpena eta irakurketa publikoa. 
 
4. Musikak eta dantzak arrakasta handia dute gazteengan, molde tradizionalean 
eta modernoagoan. Kantuak ere bai euskara dakitenekin. Euskal musikaren 
kontsumoa handia da: euskaldunetan %24k musika entzuten du egun oroz, 
gazteetan %29k "aski usu". CD erosleetan %69k euskal musika erosten du.  
Euskal musika ekoizpenaren bizkortasuna neur dezakegu ikusiz musika taldeen 
eta grabaketa estudioen zerrenda luzea EKEko webgunean. Hedapena egiten da 
kataldaldien eta kontzertuen bidez, bai eta ere ohizko hedabideetan irrati ala 
telebista. Gero eta gehiago terknologia berrietan, askotan urririk. Erakusketa 
elkareragileen arrakastak, (Kantuketan ala Batekmila) erakusten du euskal 
kantuaren osasun ona.  
 
Dantzaren eta musikaren alorretan Iparraldeko Dantza Batzordea (IDB) da 
arduradun nagusi bat. 25 talde biltzen ditu, 2 musika eskola animatzen, bai eta 
ere ikastetxe anitzekin lankidetzan ari da. Urtero 600 dantzari gaztek 25 ikasketa 
egiten dituzte eta 30 ikuskizun antolatzen, hala nola Dantzari ttipi, Dantzari eguna, 
Mutxikoen eguna. Tokika beste gertakizun eta elkarte anitz badira musikaren 
alorrean: Iparralai, Elirale, Kirikoketa, Maritzuli, Leinua, Zarena zarelako, Herri 
soinu, Kitzikazan/k, Amaren alabak, Haurrock Taldea, Haur kantu xapelketa… 
 
5. Antzerki taldeetan badira antzerkilari profesional batzu eta amateur anitz. 
Antzerkiak ematen dituzte euskaraz edota frantsesez. Eskoletan formakuntzak 
egiten dituzte eta eskolarteko lehiaketak antolatzen bai eta ere ikuskizunak 
publiko zabalarentzat. Adibidez Euskal Hazia guraso elkarteak ikastetxe 
giristinoetan "Euskal Antzerki astea" antolatzen du : 2009an 28 eskola eta 8 
kolegioko 450 haur eta gaztetxo, igan dira 25 antzerki oholtzatara. 
 
Ohizko jardueretaz gain, Euskal kultur erakundeak sorkuntza laguntzen du nola 
antzerkian hala txontxongiloen alorrean. Adibidez : Sissi (Chimères), Diaspora 
bidean (Versant), Txu-txu (Elirale), Har eman (Hebentik), Zuhaitz maitemindua 
(Maite Dugulako), Lapurdiko trajedia (Lapurdi 1609), Kokolobatxi (Tokia), Am Stram 
Gram (Antzokiaren harian), Mamuak (Azika)…Aspaldiko ikuskizunek ere gero eta 
arrakasta handiago dute, hala nola maskaradek, libertimenduek, inauteriek. 
Pastoralak programatuak dira datozen 10 urterako. 
 
Lehenago bertsolaritza arte berezi eta arraro bat zen eta orain eskoletan sartua da 

"arte garaikide eta modernoa bilakatuz. Alor honetan tradizioa eta modernitatea 
lotu dira, euskararen onurako" (B. Coyos). Bertsularien laguna da bertsulari 

berrien formatzailea, saioen antolatzailea adibidez Bertsulari Ttiki , Bertsu Eskolen 
Besta, Xapelgoak, Topaketak , Bertsu Udalekua, Hernandorena gazte sariketa. 
 
 
6. Kirolek arrakasta handia dute, bereziki ibilaldiek, errugbiak, futbolak eta 
pilotak. Ikusi dugu gateak neurri handian kirolzale eta kirol praktikatzaile direla. 
Euskarak ez du leku handirik salbu kirol inguruko animazioetan. Euskalduntze 
entsegu asko egiten dira bereziki guraso elkarteen ekimenez eta Euskaren 
erakunde publikoaren laguntzarekin. Urtero 15 ikastetxek daramate "pilota dena 
euskaraz" egitasmoa 300 parte-hartzailekin eta beste 35 ikastetxek herri kirol 
lehiaketak antolatzen dituzte 500 parte hartzailerekin: 7 astez ariketak eta 
bururatzean topaketak. Bestalde jarduera modernoetan baditugu bela eskola eta 
glisseguna eta lehenagoetan, zirkua, joko olinpikoak… 
 
7. Bestak arrakasta handiko aisialdiak dira herri guzietan. Euskarazko jarduerak 
gero eta gehiago dira adibidez Bainako bestetan egiten diren Karrikaldiak, euskal 
elkarteak animatzaile Ibaialde, Leinua eta Baionan kantuz.  
 
Hilabete guziz festibalak badira euskarari eta euskal kulturari toki bat emanez, 
handia edo ttipia: Herri Urrats, Korrika, Euskararen egüna, bai eta ere Errobiko 
festibala, Euskal Herria Zuzenean, Hartzaro, Hiru harriz lau xori, Lapurtarren 
biltzarra, Müsikaren egûna, Nafarroaren eguna, Sagarno eguna, Xarnegu eguna, 
Xiru. Bederen beste 9 herrik aste kulturalak antolatzen dituzte. Aipa ditzagun 
Baigorri, Bidarte, Donibane Lohizune, Donapaleu, Hazparne, Hendaia, Kanbo, 

Maule, Miarritze besteak beste. 
 
8. Zinema da kultura jarduera nagusia zinegeletan, telesaioetan, Interneten bidez, 
DVDetan. Zorigaitzez eremu hau da ahulenetako bat aisialdian, euskarazko filma 
eskasez eta hedapena ez delakotz antolatua. Ipar Euskal Herrian sortzaile bat, 
Aldudarrak Bideo, hedatzaileak Garazikus, TVPI, ETB. Bederen 5 ikastetxek 
eskaintzen dute entzun ikusizko formakuntza. Ekimen batzu badira euskal filmak 
ezagutarazteko : Festirudi jaialdia (Kanaldude), Klipklap bideo lehiaketa, Korrika 
denboran filma erakusketa eta urtero Zine hamabostaldia, Uda Lekuren eskutik 
3.000 ikaslerentzat. 
  
9. Berezko aisialdia, gaztetxeak barne - Hau da alor zinez atsegina gazteek berek 
antolatzen dutena. Askatasuna irizpidetzat hartuz hiru kategoria bereiz ditzakegu: 
banako aisialdia eta aisialdi birtuala, lagunarteko aisialdiak, berezko guneak hala 
nola gaztetxeak. 
 
A) Banako aisialdia eta aisialdi birtuala Y belaunaldiaren ezaugarria da (Y beti 
daramaten entzungailuen ikurra da). Informazio eta komunikazio teknologien 
denborakoa da. Teknologia hauek bereizle et lokarri dira. Bereizle bakoitzak bere 
joko elektronikoak erabil ditzake bere ganbara entzunikusizko estudioa bilakatua 
delarik. Lokarri, sare-sozialak harreman gune berriak baitira. Lagunak, bazkideak 
edo bikotekideak topa daitezke. Musika, filmak, bestelako dokumentuak eta 
emozioak truka daitezke. 
 
B) Lagunarteko aisialdiek badituzte beren gune birziklatuak, arkupeak, 
apartamendu behereko sotoak, bidexka galduak. Gune hauetan jarduera nagusia  
elkarrekin egotea da eta lagunartean mintzatzea. Aisialdi gune hauetan gazteen 
kultura garatzen da: modako musika, janzkera, orrazkera, edo ez ohizko 
abenturak.  

C) Berezko gune ezagunenak gaztetxeak dira. Iparraldean Patxa izan zen lehen 
gaztetxea. Orain 15 dira. Gazteek beren ekintzak antalatzen dituzte eta jende 
helduek eskua sartzen dute segurtasunagatik eta ... diruz laguntzeko. Euskararen 
erabilera ez da gazteen kezka nagusia, gurasoena baizik. Halere euskara entzuten 
da euskaldunen artean, kantaldietan. Euskarak hastapeneko sarrera bat egiten du 
teknologia berrietan. 
 
10. Beste euskarazko aisialdi anitz antolatzen dira arte plastikoen, ondarearen, 
zientzien, teknologien eta ungurumenaren alorretan. Pedagogia zentroak (Irisarriko 
Ospitalea, Abbadia Jauregia), kultura zentroak (Eihartzea, Haize berri), 
erakustokiak, mediatekak eta interpretazio guneak arduratzen dira animazio 

elebidunak eskaintzen ikasleentzat eta publiko zabalarentzat.  
 
Elkarteen dinamika lehen indargunea da aisialdiaren alorrean. Oroitaraz dezagun 
aztertzen ditugun alor ezberdinetan euskal eskaintzaren iturburua elkarteena, 
euskal militanteena dela. Politika publikoa urratsez urrats antolatu da. 
Hastapenean diru laguntzak ziren. Gero erakundeak sortu dira Euskal Kultur 
Erakundea (1990),  Euskararen Erakunde Publikoa (2004). Orain tokiko 
kolektibitateek ere beren eskuduntza eskatzen dute eta betetzen kulturaren 
alorrean eta elkarte bizitzari buruz.   
 
Bururatzean ondorioen araberako gomendioak egiten ditugu, agertu diren 
indarguneak azkartzeko eta ahulguneak sostengatzeko. Adibidez: “Gazteria, 
elkarteak eta kirola” eskuduntzan daukaten tokiko elkargoek beren gain har 
dezatela euskarari hartze duen tokia ematea, hizkuntza teknikarien bitartez.. Lagun 
ditzatela aisialdian diharduten eragileak eta elkarteak, Uda Leku eta beste. 
 
Ikerketa honen ondotik zein da gure sentimentua? Noiz nola. Batzuetan 
sentimentu ilunean gaude ikusiz aisialdi guzia dela ekoizpen, kontsumo eta 
merkatu. Eta testuinguru sozio-ekonomiko berri honetan euskarak duen leku 
ttipia. Halere noizean behin ikusmoldea argiago da. Gure itxaropena da Euskal 
Herriko gazteriarentzat aisialdia bere euskaltasuna egituratzeko parada dela. 
"Hizkuntza eta gozamena uztartzea" (EEP) behar-beharrezkoa bilakatzen ari da 
euskararen jarraipena segurtatzeko. 

